
Euskararen biziraupena eta garapena ziurtatu nahian, Bizkaiko Foru
Aldundia  izan  zen  Euskaltzaindiaren  sorreran  parte  hartu  zuen
herri-erakundeetako  bat.  Gauzak  horrela,  hasieratik,  Bizkaiko  Foru
Aldundiak Euskaltzaindiaren lana erraztu eta bultzatu du, ahal  izan
duen neurrian. 

Adibideak  ugariak  dira;  batetik,  egoitza  hau  bera,  zeinaren
lagapen-hitzarmena berriki berriztatu dugun beste 30 urtetarako. Toki
hau  XIX.  mendean,  Bizkaiko  Foru  Aldundiaren  egoitza  izan  zela
gogora  ekarri  nahi  dut;  eta  bestetik,  Euskaltzaindiaren  jarduna
bideratzeko,  aldian-aldian  Euskaltzaindiari  eskuratzen  dizkiogun
diru-laguntzak (EAEko herri-aginteok eta Euskaltzaindiak izenpeturik
dugun  programa-kontratuaren  bidez,  bai  eta  bestelako  lanak  eta
proiektuak babestuz eta bultzatuz ere). 

Izenak  duena  izana  duela  zioten  gure  aurrekoek.  Gu  ere  iritzi
horrexetakoak  gara.  Mendeetan  gure  hizkuntzaren  testigantzak
itxuraldatu, ezabatu edo desagerrarazi diren arren, herri honek ez dio
bere  izenari  eta  izanari  uko  egin  nahi  izan...  eta  izenok
berreskuratzen,  bai  eta  eguneratzen  ere  lanean  aritu  da
Euskaltzaindiaren gidaritza bidelagun duela.

Euskaltzaindiak  egiten  duen  ekarpena  berebiziko  garrantzia  dauka
gure hizkuntza gaurkotzeko, eguneratzeko eta, beraz, biziberritzeko.
Ibaiei  buruzko argitalpen  hau ekarpen berri  bat  da.  Paperean zein
internet  bidez  egiten  den  ekarpen  berritua,.  Merezi  du  zabaltzeko
eginahalak  egitea  gure  ustez.  Horrexegatik,  lan  honen  argitalpena
sustatu du Bizkaiko Foru Aldundiak hasieratik. 

Amaitu  nahiko  nuke  zorionak  emanez.  Eskerrak  lan  mardul  hau
euskaraz,  gaztelaniaz  eta  frantsesez  prestatzen  jardun  duzuen
Onomastika batzordeko kideoi...  eta zorionak Euskaltzaindiari.  Zuen
goiburuak adierazten duen eran: Ekin eta Jarrai.

